
Editoryal



Sa tibuok tuig 2020, halos walay puas ang nasinati sa katawhang Pilipino sa sunud-sunod nga tamparus ug pag-antus nga gibunga sa militarista ug anti-katawhang tubag sa rehimeng Duterte sa pandemyang Covid-19 ug sa sunud-sunod nga kalamidad. Gitalikdan sa dunot nga rehimen ang obligasyon niining tubagon ang panginahanglan sa panglawas ug panginabuhian sa katawhan. Gipahamtang niini ang mga mapanumpuong lakang nga nagpagrabe sa kalisod ug kagutom.

Sa kabalakang magtunhay ang dakung pagbangon sa katawhan atubangan sa krisis sama sa mga panghitabo sa ubang nasud, ginagamit ni Rodrigo Duterte ang pagpanglingla ug pagpanghulga, ug ang kabangis ug armadong pagpanumpo sa pikas bahin. Niining miaging mga bulan, labaw pang gipagrabe ang pagsumpo sa masmidya ug kampanyang red-tagging ug pagpakaylap sa disimpormasyon, bakak ug mga basurang pamahayag.

Kadungan niini, gigamit ni Duterte ang pinakadugay nga “lockdown” ug pagpamig-ot sa lihok sa mga tawo, ug sarbeylans, pagpreso ug sunud-sunod nga mga pagpatay sa mga nailang pwersang rebolusyonaryo, lider masa ug mga aktibista. Mas grabe pa, gigamit ni Duterte ang bag-ong balaod sa terorismo nga nagapahamtang sa pasistang diktadurya bisan walay pagdeklara sa balaod militar.

Pinakatumong sa mga taktikang saywar ug pagpanumpo nga tay-ugon ang mga nasudnon-demokratikong pwersa ug ang mga organisasyong masa, ug pulikion sila sa pagpanalipod sa ilang katungod, kaluwasan ug kinabuhi. Plano niining pugngan silang moistorya aron ibutyag ang yangongo sa katawhan, piangan ang demokratikong kalihukang masa ug pugngang molapad ang mga demonstrasyon sa kadalanan.

Giliboglibog ni Duterte ang hunahuna sa katawhan para bahinbahinon ang ilang atensyon sa lain-laing mga hisgutanan aron isimang ang ilang kahimatngon sa mga nag-una ug hinanali nilang problema nga gibunga sa korapsyon, pagpasagad sa masa ug pagprayoridad sa interes sa pipila.

Niining milabayng mga bulan, napugngan sa pag-ulbo sa porma sa lapad nga protesta ang lalum nga kasuko sa katawhan sa mga salaod, krimen ug pagpasagad sa rehimeng Duterte sa obligasyon niini sa katawhan atubangan sa pandemya. Lakip niini ang pagkibhang sa badyet sa serbisyong panglawas ug tubag sa kalamidad, kawad-on sa libre ug masaligang testing sa Covid-19, labing kulang nga ayuda sa mga nawad-an og trabaho ug kita sa kasyudaran ug sa mga mag-uuma sa kabanikanhan, ubos nga suhulan sa mga nars ug wala pag-empleyo sa dugang nga nars sa mga pangpublikong ospital, pagprayoridad sa pagpalit sa helikopter, fighter jet, pribadong jet ni Duterte ug sa iyang mga heneral, bomba ug uban pang kahimanang iggugubat, pagtugot nga kibhangan ang suhulan sa mga mamumuo, sa korapsyon sa pagpalit sa mga personal protective equipment ug kahimanang medikal, korapsyon sa PhilHealth, pagtugyan pagpangulo sa pag-atubang sa pandemya ngadto sa mga heneral imbes nga sa mga duktor, sobra-sobrang pagpangutang alang sa negosyong imprastruktura sa pipilang oligarko, planong pagpahamtang og dugang buhis ug mga lakang ug programang pabug-at ug paantus sa katawhan.

Subay sa unod sa anti-katawhan ug anti-kabus nga badyet sa 2021 nga nakatakdang isumite sa reaksyunaryong kongreso, mas mograbe pa ang pag-antus nga nasinati sa katawhan. Magpadayon ang pagprayoridad sa militar ug sa hugaw nga gyera batok sa katawhan, sa negosyo sa mga oligarko, sa korapsyon ug pagpabor sa mga alipures ug mga matinud-anong pulitiko, sa pagpangandam sa eleksyong 2022; samtang padayon nga ginapasagdan ang panginabuhian, pangpublikong panglawas ug edukasyon.

Kinahanglang ihimugso sa katawhang Pilipino ang lapad ug subsub nga kalihukang protesta sa mga umalabot nga bulan batok sa mga palisiyang paantus ug pabug-at. Ang pagprotesta ang yawe aron pugngang mapatuman ang bag-ong mga buhis ug uban pang mga palisiya ug lakang nga labaw pang magpahagba sa panginabuhian sa masa.

Kinahanglang labaw pang pakusgon sa mga nasudnon-demokratikong pwersa ang gimbuhaton sa pagpukaw, pag-organisa ug pagpalihok sa lapad nga masa sa mga mamumuo, mag-uuma, kabatan-onan, mamumuong panglawas, mga walay panginabuhian, propesyunal ug uban pang sektor nga ginagun-ub sa krisis sa ekonomiya ug panginabuhian.

Samtang nanalipod batok sa pasistang pagpangaatake sa rehimeng Duterte, kinahanglang hugot nga huptan ang nagdilaab nga isyu sa katawhan. Paningkamutang tibuk-on ang panaghiusa sa tibuok katawhan sa usa ka tin-aw ug simpleng hugpong sa mga hinanali nga pangayo atubangan sa pandemya, kalamidad ug krisis sa ekonomiya. Ibutyag ang anti-katawhan ug anti-kabus nga rehimeng US-Duterte ug ang nagnana nga kadunot sa nagharing sistema.

Kinahanglang subsub nga magpropaganda gamit ang mga pormang direktang moabot sa masa samtang nagpakahanas sa pagkontra sa disimpormasyon sa masmidya ug social media. Kinahanglang palapdon sa makadaghan ug pakusgon ang mga organisasyong masa aron hatagag kusog ang masa nga ihikyad ang ilang mga mulo ug pangayo.

Kinahanglang tun-an, aseson, sumadahon ug patigbabawan ang mga kahuyangan sa pagpukaw, pag-organisa ug pagpalihok sa gatusa ka libo o milyong katawhan taliwala sa pandemya ug kalamidad ug atubangan sa walay hunong nga pasistang pagpanumpo ug brutalidad sa tiranikong rehimen.

Sa basihan sa pag-ases sa mga gimbuhaton sa milabayng tuig ug pagtantya sa kasamtangan kusog, kinahanglang ihikyad ang mga tahas ug planuhon ang mosunod nga mga lakang sa umalabot nga tuig. Kinahanglang gamito kini sa pagkab-ot sa tinguhang hugpungon ang lapad nga katawhan ug ihimugso ang malukpanong pagsulbong sa protesta ug mga pakigbisog aron iasdang ang interes sa masa.

Kinahanglang palig-onon ang panaghiusa ug determinasyon sa tanang pwersang nasudnon-demokratiko nga abagahon ang lisud nga katungdanan luyo sa hulga sa pagpanumpo ug mga pagpamig-ot sa takuban sa pandemya.

Sulod sa pipila ka semana, pagasaulugon sa Partido ang ika-52 anibersaryo niini. Gipaabot sa lapad nga masa ug sa ilang mga rebolusyonaryong pwersa ang maong okasyon aron saulugon ang mga nakab-ot sa milabayng tuig, tantyahon ang ilang kusog, ug ihikyad ang mga tahas aron makab-ot ang labaw pang mga rebolusyonaryong kadaugan sa 2021.




Hinay ang baligya pero misaka ang mga presyo



Niadtong Hunyo, giingon sa Bangko Sentral ng Pilipinas nga mapabilin sa nasud nga ubos ang pangkinatibuk-ang tantos sa implasyon tungod ka ubos kuno ang demand (o gidaghanon sa mga gustong mopalit) sa mga produkto ilalum sa pandemya. Sukwahi niini, tulo ka beses na nga misaka ang implasyon karong tuiga (Hulyo, Oktubre ug Nobyembre). Sa pinakaulahing datos, mikabat na sa 3.3% ang tantos sa implasyon. Pinakadaku ang giusbaw sa mga presyo sa produktong pagkaon.

Sa aktwal, mikunhod ang ang-ang sa gasto (o konsumo) sa mga pamilyang Pilipino sa unang higayon sa milabayng duha ka dekada. Miubos og 13% sa ikaduhang kwarto ug 7% sa ikatulong kwarto sa tuig ang pangkinatibuk-ang gasto sa mga Pilipino kumpara sa parehong panahon niadtong 2019. Ang pagkunhod sa demand gibunga nag-una sa pagsagayad ug sa wala pa nabawi nga kita sukad nga gipatuman ang malungtarong lockdown.

Gikan Marso hangtud Oktubre karung tuiga (duha ka kwarto), mikunhod ang gasto sa edukasyon ug personal nga mga produkto ug serbisyo nga ginahulipan kadaghanan sa impormal nga ekonomiya. Daku usab ang gikunhod sa gasto sa ilimnong makahubog ug sigarilyo, sinina, gamit sa balay, paglulinghayaw ug pagkaon gawas balay (restoran ug hotel). Pinakadaku ang pagkunhod sa gasto sa transportasyon (mikunhod og 62% niadtong ikaduhang kwarto ug 21% sa ikatulo). Taliwala sa pandemya, mihagba pa ang gigasto sa mga pamilya alang sa panglawas (-9%) luyo sa panginahanglan sa sanitasyon, testing ug pagpakusog sa resistensya.

Anaa sa abereyds nga 6% ang giusbaw sa gasto sa pagkaon sulod sa balay, pareho lang sa pagsaka sa milabyng mga tuig, luyo sa mga pagkaputol sa suplay, mga bwelo nga pagsaka sa presyo ug pagkunhod sa konsumo sa pagkaon gawas sa balay (restoran ug take out).

Gamay lang ang giusbaw sa gasto sa komunikasyon (1%) luyo sa pagpapatuman sa mga online class ug mga work-from-home. Mas daku pa ang giusbaw sa gasto dinhi sa mga Pilipino sa parehong panahon niadtong 2018-2019 (3.3%).

Misaka pa gihapon ang gasto alang sa abang sa balay ug balayrunon sa mga pangpublikong yutilidad (kuryente, tubig ug uban pa) og 7% luyo sa mga saad sa mga pribadong kumpanya nga dili sa maningil.

Sa pikas bahin, miubos ang konsumo sa Pilipinas sa giimport nga bugas og hangtud 13.3% kumpara sa 2019, matud sa usa ka taho sa ahensyang agrikultural sa US (Global Agricultural Information Network). Bisan og ginatugutan sa gubyerno ang importasyon og hangtud 3.73 milyong metriko-toneladang (MT) bugas gikan Enero hangtud Agosto (mas daku sa 43% kumpara sa parehong panahon niadtong 2019.) Anaa sa 1.64 milyong MT lang ang aktwal nga miabot sa nasud bunga sa restriksyon sa mga nagaeksport og bugas sa panahon sa pandemya.

Miubos sa 21% ang konsumo sa Pilipinas sa karneng baka. Subay sa nahimong padron sa milabayng mga bulan, gibanabana miubos usab sa 20% ang produksyon sa karneng baboy (bunga na usab sa African Swine Fever) ug 15% sa produksyon sa manok. Miubos usab ang konsumo sa gatas nga 99% ginaimport sa nasud.

Matud sa sarbey nga gihimo sa BSP niadtong Setyembre, kulang pa gihapon kaayo ang kita sa mga pamilya luyo sa pag-abli sa ekonomiya niadtong Hulyo. Nahurot na ang mga tinigum sa mayorya sa katawhan. Matud sa institusyon, mas miubos pa ang ihap sa mga pamilyang adunay katakus nga magtigum, gikan 37.8% niadtong Enero-Marso, ngadto 24.7% sa ikatulong kwarto sa tuig.

Matud sa mga estadistika mismo sa estado, permanente ang pagsaka sa mga presyo sa pagkaon ilabina human gipatuman ang balaod nga TRAIN niadtong 2018.

Gikan 2016 hangtud 2019, misaka ang presyo sa mga utan sama sa ampalaya, talong, kalabasa, kamatis, karot, batong ug patatas.

Misaka usab ang presyo sa isda sama sa bangus, burot (₱34) ug tilapia (₱10).

Sukwahi sa gipanghinambog nga pag-ubos sa presyo sa bugas tungod sa Rice Importation Liberalization Law, misaka pa ang abereyds nga presyo sa bugas gikan ₱41.72 kada kilo niadtong 2016 ngadto sa ₱42.73 sa 2019. Anaa sa ₱45/kilo kini sa 2020 luyo sa todong importasyon gikan sa Vietnam ug Thailand ug padayon nga pagsagayad sa presyo sa lokal nga humay hangtud ₱7-₱12 kada kilo.




2020: Patung-patong nga mga katalagman



Pipila ka tuig ayha ang 2020, lakip na ang Pilipinas sa mga nanguna sa lain-laing listahan sa mga nasud nga bulnerable sa mga epekto sa climate change. Kanhi na nga ginaatubang sa nasud ang kakuyaw sa mga natural nga katalagman tungod sa lokasyon niini. Apan labaw nga nahimong grabe ang kadaut niini sa katawhan tungod sa daw delubyong mga pagpaantus sa mga naghari sa nasud.

Kasagarang nagasulod sa teritoryo sa Pilipinas ang 19-20 bagyo kada tuig, kung asa unom o hangtud siyam ang midapat sa kayutaan. Tungod kini kay ang nasud nakaatubang sa Pacific Ocean kung asa namugna ang 60% sa mga bagyo.

Apan tungod sa pag-usab-usab sa klima, lima ka beses na nga mas sagunson ang natural nga mga kalamidad nga mitamparus sa nasud karon kumpara niadtong 1980, ug mas kusog na kini. Lakip sa pinakakusog nga bagyong mihampak sa nasud niining milabayng dekada mao ang Sendong (2011), Pablo (2012), Yolanda (2013), Glenda (2014) ug Ompong (2018). Kapin ₱216 bilyon ang giusang kantidad sa kadaut nga gibunga niini, ug mokabat sa 13,000 ang namatay.

Niini lang Oktubre hangtud Nobyembre, upat ka kusog nga bagyo ang sunud-sunod nga mihapak sa nasud, mikalas sa dili moubos sa 115 ka kinabuhi ug sa konserbatibong banabana kapin ₱45 bilyong ang nahimong kadaut. Lakip dinhi ang bagyong Rolly, nga maoy pinakakusog nga bagyo sa tibuok kalibutan karung tuiga. Kadungan usab sa milabayng mga bagyo ang grabeng pagbaha nga ulahing nasinati niadtong 2009, ug mga pagdahili sa yuta.


Pag-init sa kalibutan

Gianunsyo niining ulahing kwarto sa tuig ang pagsulod sa penomena sa La Niña human ang halos usa ka dekada. Tungod sa dili kasagarang pagbugnaw sa Pacific Ocean, gidahum nga modaghan, sunsun ug mokusog ang mamugnang mga bagyo. Mas daku usab ang bolyum sa tubig nga dala sa pag-ulan nga seguradong magbunga og mga kalit nga pagbaha, landslide, ug paglapaw sa mga dam ug suba.

Ang mas sagunson nga La Niña gibunga sa pag-usab sa klima tungod sa deka-dekada nang pagguba sa kapitalismo sa kinaiyahan.

Ang ginapunting nga hinungdan sa paspas nga pag-usab sa klima sa kalibutan ang pagpagula og mga greenhouse gas. Ang maong mga gas (carbon dioxide sa partikular) ang natipun-og sa atmospera ug mibalhog sa init sa kalibutan, mao nang misaka ang temperatura sa kalibutan tungod sa pagkaguba sa kanhing balanse ng klima.

Lakip ang 2020 sa tulo ka pinakainit nga tuig sa kasaysayan. Kung dili ipaubos sa 6% ang produksyon sa lana, gas ug karbon matag tuig, mamahimo kining magbunga og grabeng kadaut. Ang maong mang industriya ang labing dakung mitampo sa pagpainit sa temperatura sa kalibutan. Nanguna dinhi ang mga nasud nga sentro sa kapitalismo—ang China, US, ug EU.

Sa Pilipinas, nanguna nga nagapagawas sa maong mga gas ang mga planta sa kuryente nga ginapadagan sa karbon. Niini lang Oktubre, 22 pa ka bag-ong planta ang gitugutang tukuron isip dugang sa 28 ka naga-opereyt sa kasamtangan. Usa usab ka hinungdan ang pagpagawas og greenhouse gas sa malukpanong pag-upaw ug pagmina sa mga kalasangan.



Pandemya, epidemya ug uban pang mga katalagman

Unang nataho ang Covid-19 sa nasud niadtong Marso kung asa makabat na sa kapin 400 libo ang natakdan. Kapin 8,500 na ang namatay sa mga natakdan.

Pagsugod pa lang sa tuig, mibuto ang bulkang Taal sa Batangas nga hinanaling nagpabakwit sa kapin 168,000 ka residente. Nagbunga kini sa kapin ₱4.3 bilyong kadaut ang maong kalamidad.

Midaghan ug misagunson usab ang mga paglinog. Gikan sa abereyds nga 2.2 matag adlaw niadtong 2011, midaghan kini ngadto sa abereyds nga 35 matag adlaw karong tuiga. Kung niadtong 2011 lima ka linog lang ang adunay gikusgong magnitude 6 pataas, mikabat na kini karon sa walo.

Tungod sa mga pagbaha, midaghan ang mga kaso sa nagka-leptospirosis. Sulod lang sa tulo ka semana sukad Nobyembre 12, mikabat sa 89 ang kaso sa sakit sa usa ka ospital pa lang. Kapin katunga kini sa natahong 163 sukad Enero.

Niadtong Pebrero, mikuyanap ang pandemyang African Swine Fever sa mga baboy ug padayon pa gihapong mikuyanap sa lain-laing prubinsya. Kapin lima ka libo na ang natahong kaso sa sakit sa mga baboy.





NTF-ELCAC, bungkagon!

Nagprotesta ang 100 ka aktibista sa Quezon City niadtong December 4 aron ipanawagan ang pagbungkag sa NTF-ELCAC ug paghatag sa pondo niini sa katawhan. Wala lamang ginagamit ang pondo niini alang sa red-tagging, ginahimo usab kini tinubdan sa korapsyon sa mga heneral ug anti-komunistang propagandista sa rehimen. Maayo pang gamiton na lang ang pondo alang sa ayuda, pangpalit og bakuna o di kaha subsidyo sa mga estudyanteng naglisud sa online ug blended learning.




CBA sa mga mamumuo sa Nexperia, nagmadaugon

Malampusong napaduso sa mga mamumuo sa Nexperia ang CBA batok sa kumpanya. Lakip sa benepisyong ilang napadaug mao ang paghatag og kompensasyon o retroactive pay sa Nexperia alang sa unum ka bulan nga walay operasyon tungod sa lockdown ug dugang suhol kada tuig sukad 2021. Yawe sa ilang kadaugan ang serye sa mga protesta sa mga mamumuo, lakip na dinhi ang silent protest nga gilunsad niadtong Nobyembre 24 aron iduso ang trabaho ug panglawas taliwala sa pandemya.




Misa sa pagpasalamat ug panaghiusa, gipahigayon

Nagpahigayon og misa sa pagpasalamat ug panaghiusa ang mga residente sa Barangay IVC, Marikina niadtong Disyembre 5 isip pag-ila sa mga organisasyong mitabang kanila panahon sa kalamidad ug aron ipadayag ang pagsupak sa mga proyektong kontra-kinaiyahan.

Ayha niini, nagprotesta usab alang sa hinanaling ayuda ang mga residenteng apektado sa bagyong Rolly sa Freedom Park, Marikina niadtong Nobyembre 21 ug 25. Gibanabanang mokabat sa ₱30 bilyon ang mga naguba nga kabtangan ug panginabuhian sa syudad pa lang.




Ika-157 Adlaw ni Bonifacio:
Papanubagon si Duterte, ipakigbisog ang panginabuhian!

Sa pagpanguna sa Kilusang Mayo Uno, nagprotesta ang kapin 6,000 ka tawo sa University of the Philippines, Diliman, Quezon City niadtong Nobyembre 30. Gipanawagan nila ang kaluwasan, trabaho ug katungod.

Gibatukan nila ang nagapadayong red-tagging sa rehimen ug ang pagpatuman sa Anti-Terror Law nga gigamit aron sumpuon ang mga kritiko niini. Matud nila, gigamit sa mga upisyal-militar ang pagdungog sa Senado niadtong Nobyembre 24 aron magpakaylap og disimpormasyon ug bakak kalabot sa mga lehitimong demokratikong organisasyon ug kongresista.

Kadungan sa adlaw natawhan ni Andres Bonifacio, gidumdum usab sa mga kabatan-onang aktibista ang ika-22 nga anibersaryo sa Anakbayan. Nagsaad sila nga ipadayon ang pakigbisog ni Bonifacio alang sa nasudnong demokrasya ug kagawasan.

Sa Baguio City, nagtigum ang mga aktibista sa Malcolm Square. Gibabagan nila ang pagtanyag sa lokal nga gubyerno sa katungod sa SM Prime Holdings aron pahapsayon ang Baguio City Market. Matud nila, gibasura sa syudad ang rekomendasyon sa mga magtitinda batok niini. Hugot usab nilang babagan ang red-tagging sa rehimen sa mga aktibista sa rehiyon.

Kadungan niini aduna usay programa sa mga lungsod sa Sta. Rosa, Cabuyao ug Calamba sa Laguna ug Plaza Miranda, Angeles City sa Pampanga. Sa Panay, nagprotesta usab ang Kadamay sa Jaro, Iloilo samtang aduna usay programa sa Kalibo, Aklan ug Roxas City, Capiz. Aduna usay protesta sa Bayan-Negros sa Bacolod City. Adunay nahitabong kagubot sa Mandaue City, Cebu ug Balanga, Bataan human giatake sa mga pulis ang mga raliyista. Sa Davao, aduna usay protesta sa Bankerohan Public Market ug Freedom Park, Roxas Avenue nga gipangunahan sa Kilusang Mayo Uno-Southern Mindanao.

Gidumdum usab sa maong adlaw ang ika-56 anibersaryo sa Kabataang Makabayan.




Berdugong sundalo ug pulis sa NEMR, giambus

Giambus sa Bagong Hukbong Bayan (BHB)-Agusan del Norte ang nag-operasyong yunit sa 29th IB sa bukirong bahin sa Barangay Bangonay, Jabonga, Agusan del Norte. Napatay sa panagsangka si Master Sergeant Aberto samtang namatay sa ospital ang usa pa ka upisyal.

Naglunsak og nakapokus nga operasyong militar ang 29th IB sa maong barangay sukad pa niadtong Nobyembre 12. Gireklamo sa mga residente ang pagpanghadlok ug pagsamok-samok sa mga sundalo sa lugar.

Giambus usab sa usa ka yunit sa BHB-Surigao del Norte ang nagpatrulyang sakyanan sa Philippine National Police (PNP)-Sison sa Barangay Mayag, Sison. Usa ka pulisa ang samaron. Responsable ang PNP-Sison sa pagpatay sa negosyante ug amahan sa usa ka Pulang manggugubat nga si Josefino “Lalo” Calang niadtong Nobyembre 26.




Mga atake sa GRP sa mga konsultant sa NDF, walay hunong

Hugot nga gikundena sa Partido Komunista ng Pilipinas (PKP) ang walay hunong nga pagpangatake sa rehimeng US-Duterte sa hugaw niining gyera batok sa mga rebolusyonaryong pwersa ug sa katawhang Pilipino. Niadtong ulahing bahin sa Nobyembre sunud-sunod niining giatake ang lima ka konsultant sa National Democratic Front of the Philippines (NDFP) sa panaghisgot kalinaw. Lapas kini sa Joint Agreement on Safety and Immunity Guarantees (JASIG) nga nagarantiya sa ilang seguridad.

Niadtong Nobyembre 25, sa alas-3 sa kaadlawon, giatake sa mga pulis ang gipuy-ang balay sa Angono, Rizal sa magtiayong Eugenia Magpantay ug Agaton Topacio ug walay kaluoy silang gipatay. Parehong 69 anyos ang magtiayon, adunay mga sakit sama sa diabetes ug rayuma ug kalagmitan tulog sa maong oras sa pagpatay. Kanhing mga upisyal sa Partido nga nagretiro kanhi lang tungod sa ilang mga balatian.

Daw suko kaayo ang mga berdugo sa magtiayon busa wala sila gihatagan og higayon nga mabuhi pa. Ingonman, dili sila malimtan sa mga dinaug at gipahimuslang masa, ilabina sa Gitnang Luzon, tungod sa kapin upat ka dekada nilang pag-alagad sa rebolusyon. Kanhing myembro sa Kawanihang Pampulitika ng Komite Sentral si Magpantay ug usa sa mga nag-unang kadre sa Partido nga nag-andam ug nagtigum sa mga delegado alang sa Ikaduhang Kongreso sa PKP niadtong 2016. Kanhi usab nga myembro Si Topacio sa National Operational Command sa Bagong Hukbong Bayan (BHB), ug kanhing kalihim sa Central Luzon Regional Party Committee.

Hugot usab nga gikundena sa PKP ang dili makatarunganong paghukum sa korte sa Quezon City niadtong Nobyembre 27 sa tibuok-kinabuhi nga pagkabilanggo nilang Benito Tiamzon ug Wilma Austria. Subay kini sa gama-gamang mga kasong kidnapping ug iligal nga detensyon nga gipasaka batok kanila. Lambigit kini sa pag-aresto sa BHB-Southern Tagalog nilang Lt. Abraham Casis (retiradong heneral na karon) ug lima pa ka laing sundalo isip mga prisoner-of-war (POW) niadto pang 1988. Ang pagdisarma ug pagkustudiya sa mga ginsakpan sa militar isip mga POW o mga dinakpan sa gubat sa BHB usa ka lehitimo ug makitawhanong lakang sa pakiggubat.

Giaresto usab ang kanhing konsultant sa NDFP nga si Alfredo Mapano samtang nagtrabaho sa Phividec niadto usang Nobyembre 27 sa Tagoloan, Misamis Oriental. Kapin pito ka tuig nga napreso si Mapano ug nakagawas lamang niadtong 2016 aron motambong sa panaghisgot kalinaw sa Norway. Nagpahulay na usab si Mapano sukad nga gitapos sa rehimeng Duterte ang panaghisgot kalinaw ug nagtrabaho sa maong kumpanya. Gikabalak-an sa Philippine Ecumenical Peace Platform ang patraydor nga pag-aresto kang Mapano nga mipailalum na sa programa sa pagsurender ug “rekonsilyasyon” sa reaksyunaryong estado.




Patayng lawas sa manggugubat, gihimong tropeyo

Gitamastamasan sa Armed Forces of the Philippines (AFP) ang patayng lawas ni Jevilyn Cullamat, manggugubat sa Bagong Hukbong Bayan (BHB) nga napatay sa usa ka engkwentro sa Marihatag, Surigao del Sur niadtong Nobyembre 28. Gipakaylap sa mga sundalo sa 3rd Special Forces Battalion ang usa ka litrato sa midya ug social media kung usa nakaladlad ang iyang patayng lawas na daw tropeyo sa nagpalitratong mga sundalo.

Si Cullamat ang kinamanghurang anak ni Bayan Muna Rep. Eufemia Cullamat. “Gihigugma ko ang akong anak nga naghigugma sa katawhan. Gipasigarbo nako siya. Bayani siya sa mga Lumad ug sa tibuok katawhan,” matud sa iyang inahan.

Lapas sa internasyunal nga makitawhanong balaod ang pagtamastamas sa patayng lawas ug pagpangbastos sa pamilya sa napatay. Gigamit usab kini alang sa malisyosong pag-red-tag sa Bayan Muna ug pagpamugos sa NTF-ELCAC nga isalikway niini ang komunismo ug armadong pakikibaka. Gibalibaran kini sa Bayan Muna ug gipanawagan na hinuon ang mga ugat sa armadong panagsangka.

Dili na bag-o ang maong binuhatan sa AFP. Niadtong Mayo 13, gibalandra sa 23rd IB sa tunga-tunga sa komunidad sa Gingoog City ang mga patayng lawas sa 10 ka Pulang manggugubat nga napatay sa pagpamomba niini. Gipalaray sa mga sundalo ang mga residente ug gipakita kanila ang bitas-bitas na nga mga patayng lawas.

Sa Davao del Sur niadtong Abril 2018 gipatay sa militar si Jhun Marck Acto, 15 anyos, ug usa pa ka 16-anyos sa Barangay Manila de Bugabos, Butuan City niadtong Nobyembre 2019, gikuhaan sa litrato ug gipagawas nga mga membro sa BHB.

Puno kaayo sa susamang mga litrato sa patayng lawas sa mga sibilyan ug manggugubat nga gipatay sa sundalo ang mga website ug akawnt sa social media sa AFP.




Bag-ong nanganak nga aktibista, 4 pa, giaresto ug giakusahang myembro sa BHB

Gidakop ang aktibistang si Amanda Lacaba Echanis ug iyang usa ka bulang anak sa gipuy-an niining balay sa Barangay Carupian, Baggao, Cagayan niadtong Disyembre 2. Myembro si Echanis sa Amihan ug nag-organisa sa mga kababayen-ang mag-uuma.

Kasamtangang gipriso si Echanis sa Camp Adduro, Tuguegarao subay sa gama-gamang kasong illegal possession of firearms and explosives. Anak siya sa gipatay nga konsultant sa National Democratic Front of the Philippines nga si Randall Echanis.

Matud sa Karapatan, adunay mga gibayaran ang National Task Force to End Local Communist Armed Conflict (NTF-ELCAC) aron mahimong “saksi” batok kang Echanis. Sa parehong barangay, kadungan nga giutingkay ang balay ni Isabelo Adviento, lider sa Danggayan-Kilusang Magbubukid ng Pilipinas.

Giaresto usab sa pulisya sa gama-gamang kasong rebelyon ang organisador sa unyon sa transportasyon nga si Jose Bernardino sa Sapang Maisac, Mexico, Pampanga niadtong Disyembre 4.

Kadungan niini, giaresto sa kasong illegal possession of firearms and explosives si Marilou Tan sa San Roque, Tinambac, Camarines Sur. Parehong gilunsad sa kaadlawon ang mga operasyon.

Sa Albay, giaresto ang 72 anyos nga mag-uumang si Ronaldo Ogama sa iyang balay sa Barangay Batbat, Guinobatan niadtong Nobyembre 17. Giakusahan siyang myembro sa BHB.

Sa Kitaotao, Bukidnon, giaresto ug gitortyur sa 16th IB ang 17-anyos nga mag-uumang si Ruben Dano niadtong Nobyembre 19 sa Barangay Balangigay. Human niini, gitortyur sa 16th IB ang unom ka minoryang mag-uuma ug ang tiguwang nga si Carlito Sordilla.

Sa Surigao del Norte, giaresto sa 29th IB si Datu Danilo Kalinawan sa Barangay Cawilan, Tubod niadtong Disyembre 2 sa kaadlawon. Wala pa siya nakita sa pamilya hangtud karon.

Upat ka babayeng residente sa Maysapang, Barangay Ususan, Taguig City ang giaresto human pugngan ang pagpangutingkay sa armadong mga maton sa R-II Builders sa lugar. Dugay nang adunay hulga ang kumpanya nga idemolis ang maong komunidad.

Masaker sa South Cotabato. Duha ka Pulang manggugubat nga walay katakus nga makasukol ang gipatay sa 5th SFB ug PNP sa Sityo Kibang, Barangay Ned, Lake Sebu, niadtong Disyembre 2, alas-4:30 sa buntag.

Naila ang mga biktima nga silang Romeo Libron (Ka Melvin), 60, ug Ka Sarge. Gipatay usab sa mga pasista ang tulo ka sibilyan nga mibisita sa maong adlaw, lakip ang asawa ni Ka Melvin.

Pagpatay. Gipusil ug napatay ang purok lider nga si Ignacio Moraca Arevalo sa lokal nga pulis ug 29th IB sa Barangay Mat-i, Surigao City niadtong Nobyembre 25. Si Arevalo ang lider sa Nagkahiusang Gagmayng Minero.

Gipatay usab sa PNP-Sison si Josefino “Lalo” Calang, usa ka negosyante, bandang alas-12 sa gabii sa Nobyembre 26. Giakusahan siyang myembro sa milisyang bayan sa BHB.

Pagpamomba. Pipila ka hugna nga giistraping ug tulo ka beses nga gikanyon sa AFP Northern Luzon Command ang Barangay Lawak Langka, Mangatarem, Pangasinan niadtong Nobyembre 24. Pipila ka adlaw nga naparalisa ang panginabuhian sa mga residente tungod niini.

Naghulog usab og pito ka bomba ug nag-istraping ang 29th IB sa mga komunidad sa Santiago, Agusan del Norte niadtong Nobyembre 25.




Walay tin-aw nga plano alang sa pagbakuna

Kanunay ginayawit ni Rodrigo Duterte ang pagpaabot sa bakuna isip estratehiya aron makahulagpos sa pandemyang Covid-19. Kanunay ang pagpanghinambog niini sa planong bakunahan ang 75% hangtud 80% populasyon sa Pilipinas. Ingonpaman, wala kini tin-aw nga plano sa pagpalit, pagtipig ug distribusyon alang niini. Wala pa daw gihapoy pondo ang gubyerno ug ginasalig niini sa pribadong sektor ang pagpalit sa gikinahanglang dosis.

Sukad Nobyembre, sunud-sunod ang anunsyo sa “czar” sa bakuna nga si Gen. Carlito Galvez sa planong pagpalit sa Pilipinas sa mga bakuna gikan sa dagkung kumpanya sa parmasyutika. Kanunay ang saad niyang makaabot na sa Pilipinas ang bakuna sa una o di kaha sa ikaduhang kwarto sa 2021.

Haw-ang ang maong mga saad tungod kay una, wala pa nahuman ang testing sa kadaghanan sa mga bakuna, ug ikaduha, limitado ang ihap sa bakunang gigahin sa dagkung kumpanya sa gagmayng nasud sama sa Pilipinas. Ang gipirmahan pa lang ni Duterte sa kasamtangan mao ang pagtugot sa paggamit sa maong mga bakuna sa mga kalit nga panghitabo (emergency-use) gikan Enero 2021.

Lakip sa mga gipanghinambog sa rehimen ang plano niining mopalit og 50 milyong dosis sa bakuna gikan sa Sinovac (China) ug 2.6 milyong dosis gikan sa AstraZeneca (UK). Nagapangayo pa lang og permiso ang duha ka kumpanya nga maglunsad og testing sa nasud.

























Pagsugakod sa Cuba sa pandemya



Una sa ikaduhang-seryeng artikulo kalabot sa talagsaong tubag sa estado ug katawhan sa Cuba sa pandemyang Covid-19.

Yawe sa kalampusan sa Cuba sa pag-atubang sa pandemyang Covid-19 ang nasudnong sistemang panglawas niini nga walay bayad, alang sa tanan, abot ang 100% sa populasyon, nakabase sa primaryang pag-atiman sa panglawas ug ginapadagan sa de kalidad nga mga duktor ug nars pangkomunidad. Usa ang Cuba sa mga nasud nga sayong nakasugakod sa pandemya.

Sayo nga natibuok ug napaundan ang nasudnong plano sa Cuba batok sa Covid-19. Enero pa lang, aduna nay nasudnong estratehiya ang nasud nga nakadisenyo alang tanang ahensya sa gubyerno ug mga katilingbanon ug pangkomunidad nga organisasyon. Gitukod niini ang Temporal National Group nga gipangulohansa presidente sa nasud nga si Miguel Diaz-Canel Bermudez. Adlaw-adlaw niining giases ang nasudnong sitwasyon ug nagpagawas og tin-aw nga direktiba. Sa mga teritoryo, gipalagsik balik ang mga konseho sa depensa aron ipatuman ang plano subay sa espesipikong kinaiya sa mga lokalidad. Gitukod ang Technical National Group, nga gipangulohan sa kalihim sa Ministry of Public Health, alang sa inadlaw-adlaw nga implementasyon sa mga programa niini.

Paglikay nga matakdan sa bayrus ug pag-atiman sa mga natakdan sa ang-ang komunidad ang nahimong pangkinatibuk-ang tubag sa nasud. Anaa sa unahan niini ang programang family doctor (mga duktor nga espesyalisado sa pagsubaybay sa panglawas sa mga indibidwal gikan sa pagkapanganak hangtud sa pagkatigulang) nga nakabase sa mga lokalidad. Ginasiguro sa maong ang-ang ang mga lakang aron makalikay sa bayrus, maatiman ang mga natakdan ug mapatuman ang padayon nga sarbeylans sa mga sakit. Ang maong lokalisadong sistema paspas nga mihaum sa mga sitwasyong adunay kalit nga pagsaka sa ihap sa mga natakdan. Aduna kini katakus nga maghatag sa espesyalisado o pang-ospital nga pag-atiman kung gikinahanglan tungod sa malangkubon nga latag sa mga klinik ug ospital ug sa taas nga kasinatian sa mga duktor ug nars.

Adunay siyam ka duktor alang sa matag usa ka libong residente sa Cuba. Usa kini sa pinakataas nga tantos sa ihap sa duktor sa ihap sa pasyente sa tibuok kalibutan (kasunod sa Qatar ug Monaco). Adunay 485,000 mamumuong panglawas ang nasud sa pangkinatibuk-an. (Ang Pilipinas, sa pikas bahin, adunay usa ka duktor lang alang sa 33,000 indibidwal).

Gisiguro sa Cuba nga makokontrol ang pagkuyanap sa bayrus pinaagi sa aktibong pagpangita sa mga natakdan, pag-adto sa matag balay sa 100% sa populasyon, ug paghatag og espesyal nga atensyon sa mga bulnerableng grupo. Gipahigayon ang makuti nga pagsubaybay sa 10,000 klinik sa ang-ang komunidad, 449 klinik sa ang-ang munisipalidad, 150 ospital ug 12 institusyon sa panukiduki. Kaabag sa estado ang 28,000 estudyante sa mga unibersidad, ilabina ang mga estudyante sa mga syensyang medikal, alang sa pagbalay-balay. Pinaagi niini, sayong napunting ang mga lugar nga adunay impeksyon, ug nabulag ang posibleng natakdan nga mga residente, kauban ang ilang nakasandurot nga mga indibidwal.

Wala nakaluwas ang Cuba sa pagpatuman sa mga gikinahanglang restriksyon. Lakip niini ang temporaryong pagsirado sa nasud sa mga turista gikan Abril 2 ug pagmandato sa pagsul-ob og facemask ug social distancing. Agosto na dihang subling giablihan sa Cuba ang mga tugpahanan ug dungguanan niini.

Gipalapad sa Cuba ang katakus niini sa testing sa tantos nga usa sa matag lima ka Cuban. Libreng gidangup sa estado ang 115,000 ka indibidwal nga gidudahan pa lang nga natakdan ug ilang mga nakauban sa mga gitukod nga isolation facility. Lima ka porsyento lamang niini ang nagpositibo sa bayrus. Hilabihan ka daku ang gigasto gikan sa nasudnong pondo apan wala kini gitagad sa estado. Matud pa sa presidente sa nasud, usa ka “dili kadudahang prinsipyo” sa estado ang pag-ila sa matag kinabuhi sa katawhan niini isip “nag-unang bahandi” sa nasud.



Gipakusog sa Cuba ang mga ospital. Gisulod dinhi ang tanang mga nagpositibo ug gisiguro ang uban pang kinahanglang gamit sama sa mga ventilator. Naggahin ang nasud sa 20 ospital, 5,000 katre ug 447 katre alang sa intensive care sa mga natakdan sa bayrus.

Gilangkuban ang grupo sa mga eksperto ug siyentista aron magpahigayon og siyentipikong pagtuon sa mga prosesong klinikal ug magpalambo sa mga protokol ug panukiduki sa mga produkto ug tambal. Abante ang industriya sa parmasyutika ug biotechnology sa nasud ug aduna kini katakus sa panukiduki ug pagmanupaktura. Ang tanan nilang panukiduki, testing ug imbestigasyon abli nilang gipaambit sa kalibutan ug mabasa sa kinsaman sa mga publikasyong medikal. Sukwahi niini ang paglumbaay, pagsikreto ug pag-inilugay og impormasyon sa mga imperyalistang nasud ug monopolyong kumpanya sa parmasyutika.

Niadtong Oktubre, hingpit na nga giabli ang mga tugpahanan ug mayorya sa mga lugar sa Cuba sa mga turista ug kinsamang gustong mobisita. (Una na kining giablihan niadtong Agosto apan temporaryong gisirad-an ang mayor nga tugpahanan, kadungan ang Havana nga kabisera sa nasud, dihang misaka ang ihap sa impeksyon sa ikaduhang higayon.) Niadto pang Setyembre 1 nag-abli ang mga eskwelahan sa tanang ang-ang aron ipadayon ang naundang nga pagtuon sa mga estudyante. Gawas sa Havana, dugay nang nakabalik sa ordinaryong pagpuyo ang katawhan.

Niadtong Disyembre 2, nakalista isip ika-126 sa 185 nasud pinakaapektado sa pandemya ang Cuba. Kapin 8,000 ang natahon niining natakdan sa bayrus, kung asa 7,600 na ang naulian ug 136 ang namatay. Halos 600 ang aktibong kaso, apan upat lamang ang kritikal. Kapin usa ka milyong test ang gihimo niini sa populasyon.




250 milyon, nagprotesta sa India kontra neoliberalismo

Gilunsad sa lain-laing estado sa India niadtong Nobyembre 26 ang natahong pinakadakung nasudnong welga sa kasaysayan sa kalibutan. Luyo sa mga restriksyon sa lockdown, nagwelga ang kapin 250 milyong katawhan sa pagpanguna sa 10 ka unyon sa pamuo ug mga organisasyong mag-uuma aron supakon ang mga neoliberal nga repormang gipatuman ni Prime Minister Narendra Modi kasapakat ang imperyalismong US taliwala pandemya. Giharang sa mga welgista ang mga riles sa tren ug ang nag-unang ruta sa transportasyon sa mga estado sa nasud, ug giparalisa ang produksyon sa mga pabrika. Giatol ang protesta sa pagdumdum sa Adlaw sa Konstitusyon sa India.

Lakip sa mga nagprotesta ang kapin 12 milyong mag-uuma gikan sa mga estado sa amihanang bahin sa India nga nagmartsa padulong sa Delhi. Dala sa mga mag-uuma ang kapin sa 96,000 traktora nga ilang ginagamit sa pag-uma. Kauban sa nagmartsa ang 10,000 ka kababayen-an nga naggikan sa distrito sa Punjab.

Nag-unang panawagan sa mga welgista ang pagbasura sa mga balaod nga nagtangtang sa pagtakda sa nasudnong presyo sa mga produktong agrikultural, ug pribatisasyon sa mga empresang gipanag-iyahan sa estado. Panawagan usab nila ang pagpatuman sa mga programa aron iasdang ang kaayuhan sa mga mamumuo sa kabanikanhan ug pagpalapad sa ayuda alang sa katawhang apektado sa pandemyang Covid-19. Gipirmahan sa lapad nga nagkahiusang prente ang pito ka pinakabatakang pangayo.

Kasamtangang ginahapak sa grabeng resesyon ang India bunga sa pandemya. Matud sa pinakaulahing taho, mitiurok ang gross domestic product (GDP) niini og 24%, samtang anaa sa 27% usab ang tantos sa disempleyo sa nasud.




Protesta sa Guatemala kontra neoliberalismo

Liboan ka katawhan ang nagprotesta sa Guatemala City, Guatemala niadtong Nobyembre 21 kasunod sa pag-apruba sa Kongreso sa nasudnong badyet. Aron ipakita ang ilang kasuko sa dahkung pagkibhang sa badyet sa panglawas ug edukasyon, gisunog sa mga raliyista ang usa ka bahin sa bilding sa Kongreso. Nagdala usab sila og gilotina isip simbolo sa ilang pagsupak. Liboan usab ang nagprotesta sa lain pang mga sentrong syudad ug lungsod aron ipanawagan ang pagbasura sa badyet ug pagluwat sa pwesto sa korap nga mga upisyal sa gubyerno.

Gimakmak nila ang pagprayoritisa ni Pres. Alejandro Giammattei sa paglatag sa dagkung proyektong imprastruktura imbes nga unahon ang mga katilingbanong serbisyo ug panginabuhian sa katawhan taliwala sa pandemyang Covid-19. Gihampak usab sa duha ka kusog nga bagyo ang nasud niining milabyng mga bulan.




Protesta sa France batok sa pasismo

Kapin 50,000 ang nagtapok sa lain-laing sentrong syudad sa France niadtong Nobyembre 28 aron batukan ang mga mapanumpuon nga security bill nga ginaratsada ni Pres. Emmanuel Macron. Pagabawalan sa maong sugyot balaodnon ang paglitrato o pagbidyo sa mga pulis ug pasubsubon niini ang mga mekanismo sa pagpaniktik sa estado sa katawhan. Usa ka semana ayha niini, kapin 500,000 ang nagprotesta human mikaylap ang bidyo sa pagpangulata sa tulo ka pulis sa Itum nga musikerong si Michel Zecler sa Paris. Nagpadayon ang mga protesta hangtud sa kasamtangan bisan og nagpadayag na ang rehimeng Macron nga pagabawion niini ang maong sugyot balaodnon.



Ang Bayan

